Basisliturgie vir ’n seisoen van die skepping

Verduideliking

Die “Seisoen van die skepping” in 2008 strek oor Sondae 21, 28 September en 5, 12 Oktober. Ongelukkig het die skrywers van die liturgieë vir die individuele Sondae nie hierdie Basisliturgie ter hand gehad nie. Die liturgieë weerspieël dus nie ’n “Seisoen van die skepping” nie. Die redaksie bied verskoning daarvoor aan. Baie dankie aan Ernst Conradie wat die Basisliturgie saamgestel het en aan Nico Viljoen en Bertus van der Westhuizen wat vir die individuele liturgieë verantwoordelik was. Die preekstudie-medewerkers het wel oor die riglyne beskik. 

Vir agtergrond oor die instelling van ’n “Seisoen van die skepping” kyk aan die einde van hierdie Basisliturgie.

die evangelie as die geboorte van lewe

Inleiding

Die Leesrooster fokus in hierdie tyd op vier tekste uit die brief aan die Filippense, naamlik 1:21-30, 2:1-13, 3:4b-14 en 4:1-9. Die tema vir hierdie vier weke is “die evangelie as die geboorte van (nuwe) lewe” – ’n tema wat sterk in hierdie tekste na vore kom. 

Gemeentes word aangemoedig om hierdie tekste te bestudeer met die oog op die viering van ’n “Seisoen van die skepping”, om te besin oor die betekenis daarvan vir hulle onmiddellike omgewing, om moontlikhede vir spesiale liturgiese geleenthede te ondersoek en om lidmate en groepe in die gemeente aan te moedig om betrokke te raak by toepaslike vorms van omgewingsorg tydens hierdie seisoen in die kerklike jaar.

Tydseie elemente

Kleur en simboliek

Groen is wêreldwyd ’n teken van lente, die tyd wanneer nuwe lewe voortspruit. 

Rooi is ’n teken van bloed en van lewenskrag. Die evangelie voed die lewe juis op grond van die bloed van Christus wat vir ons gevloei het.

Groen en rooi saam gee vir ons bruin, die teken van die grond waaruit nuwe lewe spruit.

Feesdae

In die Grieks-Ortodokse Kerk word 1 September elke jaar gehuldig as die “Feesdag van die Skepping”. Die feesdag van Franciscus van Assisi is op 4 Oktober. Daar is in hierdie tydperk ook die volgende sekulêre dae waarby daar aansluiting gevind kan word: Boomplantdag val op 5 September, Internasionale Kusskoonmaakdag op 15 September, Wêreldhabitatddag op 5 Oktober en Wêreldvoedseldag op 16 Oktober. Al hierdie dae kan met omgewingsorg in verband gebring word.

Die tekste

	
	Fokusteks
	Ou Testament
	Psalm
	Evangelieteks
	Brieweteks

	Agtiende Sondag in

Koninkrykstyd
	Fil 1:21-30

Vir my is die

lewe Christus.
	Eks 6:2-15, of

Jona 3:10-4:11, 


	Ps 105:1-6, 37-45 of  Ps 145:1-8
	Matt 20:1-16
	

	Negentiende Sondag in

Koninkrykstyd
	Fil 2:1-13

’n Lewe van

nederigheid.
	Eks 17:1-7, of 
Eseg 18:1-4, 25-32 


	Ps 78:1-4, 12-16 of  Ps 25:1-9
	Matt 21:23-32
	

	Twintigste Sondag in

Koninkrykstyd
	Fil 3:4b-14 

Lewe in die

krag van die

Opstanding.
	Eks 20:1-4, 7-9, 12-20, of  Jes 5:1-7 


	Ps 19 of 

Ps 80:7-15
	Matt 21:33-46
	

	Een en twintigste Sondag in

Koninkrykstyd
	Fil 4:1-9

Die vreugde en

die vrede van

die lewe.
	Eks 32:1-14 of

Jes 25:1-9 


	Ps 106:1-6, 19-23

of Ps 23,
	Matt 22:1-14
	


Diensorde

God versamelons voor hom

Die hoogtepunt van die skepping is die viering van die Sabbat op die sewende dag. Dit is die feesdag van die skepping, die verjaarsdag van die wêreld. Dan kom die hele skepping voor God bymekaar om te deel in God se rus. Die oproep om bymekaar te kom, sluit daarom nie net die gemeente in nie, maar alles wat lewe, die hele skepping. 

Aanvangswoord 

Seëngroet

Lofliedere

Diens van die Woord

Gebed om die opening van die Woord

Kindertyd

Skriflesing

Prediking

Diens van die Tafel

Die diens van die tafel kan die gemeente in hierdie tyd daaraan herinner dat Jesus die Brood van die Lewe is. Hier kan klem gelê word op die kontinuïteit tussen die brood wat ’n mens eet en die brood van die lewe. Dit kan treffend saam met Wêreldvoedseldag op 16 Oktober benut word om ook oor brood vir die hele wêreld te praat.

Uitsending

Geloofsbelydenis

Slotsang

Seën

Antwoord

Voorbeelde

Die teenwoordigheid van die hele skepping in die liturgie kan met gepaste tekste vir die aanvangswoord aangedui word. Dit sou ook moontlik wees om ekstra moeite met plante, palmtakke en selfs (troetel)diere te doen. Bes moontlik kan een van die eredienste in die opelug plaasvind.

Die seëngroet kan telkens verbind word met die refrein van die seën van vrugbaarheid soos in Genesis 1.

Kindertyd kan uitstekend benut word om die hele gemeente te help om die kontinuïteit tussen die lewe wat God gee en die nuwe lewe wat God wek te ontdek. Hier moet gewaak word tussen ’n tweedeling tussen ons lewe en ons “geestelike” – juis omdat die Filippensetekste so maklik op hierdie punt misverstaan word. Dink dalk aan ’n toegedraaide geskenk met ’n doos in ’n doos binne ’n ander doos binne nog ’n doos. In elkeen van hierdie dose is ’n geskenk van God (en dalk iets moois vir die kinders). In elkeen van die vier weke kan een van die dose oopgemaak word as simbool van (a) die vreugde van die lewe wat God vir ons gee; (b) die verskil tussen ’n lewe en ’n “goeie” lewe (verduidelik wat dit is); 
(c) die nuwe lewe wat die Gees wek (die “Gewer van Lewe volgens Nicea) – uit die vernietiging wat mense meebring, insluitende ekologiese vernietiging; en (d) die diepste geheim van die lewe: die (ewige) lewe saam met Christus. Daar is dus kontinuïteit tussen die vier vlakke (as geskenk van God), maar tog ook verdieping.

Die geloofsbelydenis kan dalk in die vier weke benut word om die begrip lewe te ontgin ten opsigte van die geloof in God as Vader, Seun, Gees en al drie saam. Daar is talle gesange waar die begrip “lewe” op hierdie wyse gebruik kan word.

Die belangrikste liturgiese moment in hierdie weke is die uitsending. Hier kan die gemeente herinner word aan hulle verantwoordelikheid vir omgewingsorg binne die plaaslike konteks. Hierdie uitsending kan dalk aan die verskillende vlakke van die begrip lewe (en aan die omgewingsorg wat daarmee saamgaan) gekoppel word. 

’n Seisoen van die skepping:

Die evangelie as die geboorte van lewe

Daar is al hoe meer kerke, uit verskillende konfessionele tradisies regoor die wêreld, wat ’n “Seisoen van die skepping” in Koninkrykstyd vier, veral in die tyd na 1 September elke jaar. Dit volg op ’n voorstel in die verband deur die Ekumeniese Patriarg Dimitri I van die Ortodokse Kerk in 1989. In ’n aanbeveling van die sentrale komitee van die Wêreldraad van Kerke na aanleiding van die Wêreldberaad vir Volhoubare Ontwikkeling (Johannesburg 2002) word kerke ook aangemoedig om 1 September elke jaar af te sonder as ’n dag van gebed vir die skepping en volhoubaarheid. Sedertdien het kerke in Australië, Nieu-Seeland, die Filippyne en die VSA gekom met inisiatiewe om liturgiese materiaal te ontwikkel vir só ’n “Seisoen van die skepping” (www.seasonofcreation.
com). Die Europeaan Christian Environment Network nooi insgelyks alle kerke in Europa uit om ’n “Time for Creation” in die tydperk van 1 September tot die tweede Sondag in Oktober te vier. Die Suid-Afrikaanse Raad van Kerke het in Februarie 2007 ingestem dat ’n “Seisoen van die skepping” by die kalender toegevoeg word en die Network of Earthkeeping Christian Communities in South Africa het ook reeds hierdie voorstel ondersteun. So ’n “Seisoen van die skepping”, saam met die viering van Omgewingsondag (8 Junie 2008) en verskeie ander kerklike feesdae, kan kerke in Suid-Afrika inderdaad help ons om hierop te fokus.

God se groot werk met die aarde kan verwoord word onder die temas van skepping, geskiedenis, sonde, God se sorg, verlossing, kerk en sending, en voleindiging. In die “Sei​soen van die skepping” staan ons in Koninkrykstyd stil by die tema van die skep​ping. God se skepping is lank verstaan as bloot die verhoog waarop die drama van verlos​sing tussen God en mens afspeel. Die ekologiese krisis het ons gehelp om met nuwe oë te kyk na God se gawe van die skepping, na die gevolge van die mens se sonde vir die skep​ping en na die verlossing van die skepping. 

Daar is talle gedeeltes in die Bybel wat met God se skepping te make het. Hier kan ’n mens dink aan tekste soos Genesis 1, 2 en 9, Psalm 8, 19 en 104, Jesaja 40-66, gedeeltes uit Jesus se bergrede, Romeine 8, Kolossense 1 en Openbaring 21. Daar is egter nog veel meer as dit ter sprake. Wanneer jy die Bybel lees met ’n lens wat jou sensitief maak vir verwysings na dit wat aards is, ontdek jy gou-gou dat die Bybel tot barstens toe daarvan vol is. Dit help jou om te sien dat daar op elke bladsy van die Bybel gepraat word van berge en heuwels, lig en lug, grond en water, riviere en die see, wind en vuur, lewe en sterwe, plante en bome, diere en voëls, en dan ook oor die mens. Dit gaan nie net hier oor iets interessants wat die Bybel byvoorbeeld oor bome te sê het nie. Elkeen van hierdie temas kan ’n mens help om die hele boodskap van Bybel vanuit ’n ander oogpunt te verstaan – juis omdat die hele drama van skepping, sonde, verlossing en voleindiging ook met (bv) bome te make het. Heel dikwels, as mense dit dan nie wil doen of verstaan nie, is dit berge of bome wat God se Woord bring. ’n Mens sou daarom kon sê dat elkeen van hierdie temas ons kan help om vanuit ’n nuwe hoek na die hart van die evangelie te kyk.

In die “Seisoen van die skepping” sal ons elke jaar na een van hierdie temas kyk. In September/Oktober 2008 kyk ons veral na “die evangelie as die geboorte van (nuwe) lewe”. Die Bybel is hiervan oorvol. Ons lees byvoorbeeld van God se gawe van lewe, die lewe saam met Christus, die nuwe lewe wat deur die Gees gewek word en die ewige lewe by God. Die “Seisoen van die skepping” kan ons help om die kontinuïteit tussen biologiese lewe en hierdie “nuwe lewe” raak te sien. Albei is ’n gawe van God; albei staan in die teken van God se genade en ook van God se oordeel. Die verhaal van lewe op aarde is ’n verhaal van die ontstaan en voortgang van lewe, die sterflikheid van elke vorm van lewe, die vernietigende gevolge van sonde, die werk van die Heilige Gees as die “Een wat Lewe gee” (die geloofsbelydenis van Nicea), juis te midde en van dodelike omstandighede, die bediening van Jesus Christus as die “Weg, die Waarheid en die Lewe”, die bediening van nuwe lewe in die geskiedenis van die kerk en die hoop op die ewige lewe in die hemel net soos op die aarde.

In hierdie gedeeltes kom die temas van lewe en sterwe juis sterk na vore. In die “Leesrooster vir lidmate” word die “Evangelie as die geboorte van (nuwe) lewe” in hierdie tyd spesifiek ter sprake gebring. In die skema van die “Seisoen van luister” kom dit elke week veral na vore onder die temas van “Ingaan in God se tyd”, maar ook onder die antwoord waartoe ons geroep word met ons hele lewe. 

